
191

Ma invexendôu vogando ô dava mente

A Temo, che co-i socii ô no se stanca

De vogâ e criâ con forza sorprendente,

Animo, vêuga, avanti, forza, arranca!...

E mentre ô se distrae imprûdentemente

A so canoa de direzion a manca,

E invece d’andâ drita verso a Pinta,

In te canoe do popolo a l’è spinta.


192

Lê ô s’è accorto da ûn crio di circostanti

D’aveî deviôu e d’êse bell’e ben

Lunxi dä Pinta, benchè a Temo avanti:

Ma ô sbaglio ô l’ëa fatale pe-i Indien;

I Spagnolli ëan zà a meta e zà trionfanti;

Martin e Temo aveivan zà in te moen

E due bandee, che a poppa ëan stæte appeise,

Cioè a spagnolla Martin, Temo a zeneise.


193

Allôa da tutto ô popolo applaudii.

Montan i vinçitoi in sciä caravella:

Là da Colombo in mezo a-i cappi ûnii

Tutti çinque ëan premiæ con ûña bella

Grossa medaggia d’öu, dov’ëan scolpii

I titoli ë ô ritræto d’Isabella,

Premio fissôu pe ôno e pe ricompensa

A chi ëa sommo in quarche arte o in quarche sciensa.


194

Ma pù andâ no dovendo co-e moen vêue

I Indien bravi lô ascì, ma desgraziæ,

Da-ô prescidente indian con çinque stêue

Tesciûe de parma fiña ëan regallæ,

E da l’Eroe con çinque camixêue

De laña sccetta e rossa da mainæ....

Temo e Martin frattanto co-a bandea

Gian fra-e cioccate in mezo all’assemblea.

